Cnoi Cil gyda Ben


Dau Ben-blwydd!

Sawl pen-blwydd fyddi di’n eu cael bob blwyddyn?  Un yw’r nifer arferol, ond wyddost ti bod rhai pobl yn dathlu dwywaith?!

Rwy’n un ohonyn nhw.  Mae fy mhen-blwydd i gofio pryd ges i fy ngeni yn disgyn ar Rhagfyr 15 (rhy agos i’r ’Dolig yn fy marn i, ond doedd dim dewis gen i yn y peth!).  Fel arfer fyddai’n cael parti neu bryd o fwyd i nodi’r diwrnod mawr.  Ond yng nghanol mis Awst, rwy’n dathlu pen-blwydd arall.  Does fawr neb yn gwybod am y pen-blwydd yma – felly rwyt ti’n eitha arbennig yn cael clywed amdano!  Fydda i ddim yn cael parti, dim ond dathliad bach fy hun wrth feddwl nôl dros ben-blwydd fy ‘aileni’.

Beth yw pen-blwydd ‘aileni’?  Wel, i bawb sy’n Gristion mae diwrnod, neu weithiau gyfnod i edrych nôl ato a rhoi diolch i Dduw am gael ailddechrau byw.  Mae’r Beibl yn sôn amdano fel ailenedigaeth. Fe ddwedodd Iesu wrth ddyn o’r enw Nicodemus un tro, “Cred di fi – all neb weld Duw’n teyrnasu heb fod wedi cael ei eni oddi uchod.”  Eglurodd Iesu bod angen i ni gyd ddod i bwynt yn ein bywydau lle ’dan ni’n cael newid calon.  Mae’n rywbeth mor drawiadol fel ei bod yn debyg i gael dy eni unwaith eto!  

Mae’r person sydd wedi profi hyn yn adnabod Duw mewn ffordd newydd, real.  Mae Iesu’n ffrind gorau iddyn nhw ac maen nhw’n gwybod beth yw hi i gael maddeuant Duw am yr holl bethau drwg maen nhw wedi’u gwneud.

Mae adnod arall yn y Testament Newydd yn dweud hyn: “Pan mae rhywun yn dod yn Gristion mae wedi ei greu yn berson newydd: mae'r hen drefn wedi mynd! Edrychwch, mae bywyd newydd wedi cymryd ei le!”  Yn union fel dod i’r byd yn fabi newydd sbon, mae Cristion go iawn yn cael bywyd newydd sy’n dechrau yr eiliad maen nhw’n dod ac yn ymddiried yn Iesu.  

Wn i ddim pryd mae dy ben-blwydd di, ond beth am ddod at Iesu a gwneud heddiw yn 
ben-blwydd dy aileni?

